
Inatsisartut Suleriaasianni § 33 naapertorlugu aalajangiiffigisassatut siun-

nersuut imaattoq matumuuna saqqummiuppara: 

Innarluutilinnik sullissisutut atorfillit ilinniagaqarnissaat, ilinniaqqittar-

nissaat pikkorissartarnissaallu pillugu nuna tamakkerlugu periusissior-

nissamut iliuusissatullu pilersaarusiornermik Naalakkersuisut suli-

aqaqqullugit Inatsisartut aalajangiiffigisassaattut siunnersuut. Periu-

sissiaq iliuusissatullu pilersaarut kingusinnerpaamik UKA2022 saqqum-

miunneqassaaq, iliuuserisassatullu siunniunneqartut qanoq naliler-

sorneqartarnissaat pillugu pilersaarummik amma imaqassalluni.   

(Inatsisartunut Ilaasortaq Sofia Geisler, Inuit Ataqatigiit)  

Tunngavilersuut:  

Inatsisartut 2014-imi akuersissutigaat 2015-imi upernaakkut ataatsimiinnermi 

perisussiamik iliuusissatullu pilersaarummik Naalakkersuisut saqqummiussis-

sasut, innarluutilinnik sullissisutut atorfillit ilinniagaqarnissamut, ingerlaqqiffiu-

sumik ilinniagaqarnissamut pikkorissarnissanullu pisariaqartitsinnerannik 

qulakkeerinnittumik naammassinnittumik1. Suliakkiissulli naammassineqanngi-

laq ukioq taanna qinersisoqartussanngornera pissutigalugu. 

Periusissiamilli iliuusissatullu pilersaarusiamik taamaattumik pisariaqartitsineq 

ullumikkut minnerulersimanngilaq, 2014-imut naleqqiullugu. 

Kommunit aamma ulloq unnuarlu najugaqarfiit inunnik innarluutilinnik sullissisut 

pikkorissunik sulisoqarniarnerat taakkulu sulisoriinnarniarnerat pillugu ulloq 

manna tikillugu naammassiuminaappoq. Atorfissaqartitat tamakkerniarlugit sul-

isoqarnissamut ilinniartinneqartartut ikippallaarput, ullumikkullu sulisooreersut 

akornanni suliamik ilinniagaqanngitsut amerlanerupput. Suliamik ilinniagaqan-

ngitsut ilinniagaqarsimasullu piginnaasasigut qaffassarnermik periarfissiisumik 

pisariaqartitsipput, tassami assersuutigalugu perorsaasutut isumaginninnikkullu 

siunnersortitut ilinniartitaanerit ingerlanerini inunnut innarluutilinnut tun-

ngasunik atuartitsineq sivikitsuinnarmik sammineqartarmat. 

Ilaqutariinnermut Naalakkersuisoqarfiup aammalu Ilinniartitaanermut, Kultoore-

qarnermut Ilageeqarnermullu Naalakkersuisoqarfiup innerluutilinnik sullissisut 

ilinniartitaanerisa qaaffassarnissaannik suliniutaat paasivara2. 

Taamaakkaluartoq periusissiaqannginneq iliuusissatullu pilersaarusiaqanngin-

neq anguniakkat iliuutsillu imminnut ataqatigiikkunnaarnerannik kingune-

qarsinnaanera ernumanartoqartippara. Periusissiaqanngikkaanni iliuusissatullu 

pilersaarusiaqanngikkaanni anguniakkat ataatsimut ingerlaavartumillu naliler-

sornerat immini ajornartorsiuteqassaaq. 

Sulisut suliamik ilinniagaqarsimasut ilinniagaqanngitsullu, inunnik innarluutilin-

nik najugaqatigiiffinniittunik, ornittakkaniittunik, ulloq unnuarlu naju-

gaqarfinniittunik utoqqaallu illuiniittunik sullissisut pikkorissarnissamut peri-

arfissinneqartariaqarput. Inuit innarluutillit aammalu inuiaqatigiit ataatsimut isi-

galugit assigiinngisitaartumik atorfissaqartitsinerup annertusiartuinnarnerani 

sulisut ilisimasaasa annertusiartuinnarnissaannik pisariaqartitsivoq, nukit-

tunerullutik sullitatik isumagisinnaaqqullugit. 

Perorsaasunik ilinniarsimasunik amigaateqarnerujussuaq, taamatullu aamma 

isumaginninnerup iluani ilinniarsimasunik amigaateqarneq, ajornartorsiutaapput 

naluneqanngilluartut. Suliamik ilinniagaqarsimasunik pisariaqartitatsinnik 

atorfinitsitassaqanngikkutta, qulakkeerniagassaraarput inuit innarluutillit sapin-

ngisaminnik ajunnginnerpaamik pineqarnissaat. Ullumikkut inuppassuit suliamik 

ilinniagaqarsimanngitsut atorneqarput, tamannalu immini ajunngilaq iller-

                                           
2 Naalakkersuisut innarluutilinnut tunngasut killiffiat pillugu nassuiaataat (juli 2016) s.ass. imaqarpoq kapitalimik ata-

atsimik (Kap. 7) innarluutilinnik sullissisut suliamik ilinniagaqarsimasut ilinniagaqarsimanngitsullu pillugit, tama-

tumalu qanoq kivinneqarsinnaaneranut tunngasunik.   

Naalakkersuisut ”Ilinniartitaanermut pilersaarutaat ll” 2015-imiilli isumaginninnermut tunngasuni ilinniartitaanermut 

suliniutinik immikkoortoqartarpoq, tassanilu ilaatigut innarluutilinnik sullissisut ilinniartitaanerannik kivitsinissaq sam-

mineqartarluni. 

sugassaraagullu. Nalunngilarpulli suliamut tunngasumik ilisimasaqannginneq in-

uit innarluutillit siunertarinngisamik pineqartoorsinnaanerannik pilersitsisartoq, 

tamannalu iliuuseqarfigineqartariaqarpoq. 

Sulisut ilinniartitaanerinik, ilinniaqqittarnernik pikkorissartarnerinillu imalik peri-

usissiaq iliuusissatullu pilersaarut siunissamut isigaluni pisariaqartitatsinnik 

qanorlu anguneqarsinnaanerinik tikkuussisut aqqutigalugit suliniutaalersut 

ataatsimut nakkutigineqarsinnaalissapput taamaaqataanillu inuit innarluutillit 

sullinneqarneranni ataqatigiissitsissallutik. Naatsorsuutigineqarportaaq peri-

usissiaq iliuusissatullu pilersaarut nalilersuinermik imaqassasut, aamma suliap 

ingerlateqqinnerani taakku qanoq iluaqutiigineqarnissaat ilanngullugu. 

Pisortanut aningaasatigut allaffissornikkullu kingunerisassai:  

Periusissiorneq iliuusissatullu pilersaarusiorneq naatsorsuutigineqarpoq AC 

fuldmægtigisut atorfillip ukiumut suliarisinnaasaanik ataatsimik naleqassasoq, 

tassa 500.000 kr. missaannik.  

Namminersortunut aningaasatigut allaffissornikkullu kingunerisassai:  

Soqanngilaq. 

Innuttaasunut aningaasatigut allaffissornikkullu kingunerisassai:  

Soqanngilaq.   

  


